ಎರ್ಮಾಳ್ ಜಪ್ಪು-ಖಂಡೇವು ಅಡೆಪು
ಪ್ರತಿಯೊಂದು ಊರಿನಲ್ಲೂ ಒಂದೊಂದು ಆಚರಣೆ-ಸಂಪ್ರದಾಯವಿರುತ್ತದೆ, ಯಾಕೆಂದರೆ ನಮ್ಮದು ಬಹು ಭಾಷೆ, ಹಲವು ಸಂಸ್ಕೃತಿಯ ನೆಲೆಬೀಡು. ಈ ನೆಲೆಯಲ್ಲಿ ಕರಾವಳಿಯ ಹಲವು ವಿಶಿಷ್ಠ ಆಚರಣೆಗಳಲ್ಲಿ ಒಂದು ಮೀನು ಹಿಡಿಯುವ ಜಾತ್ರೆ.ಅಂತೆಯೇ ಮಂಗಳೂರು ಸಮೀಪದ ಚೇಳಾಯಿರು ಖಂಡಿಗೆಯಲ್ಲೂ ಇಂಥ ಮೀನು ಹಿಡಿಯುವ ಜಾತ್ರೆ ನಡೆಯುತ್ತದೆ. ಇಲ್ಲಿ ಜಾತ್ರೆ ಮುಗಿದರೆ ಮತ್ತೆ ಕರಾವಳಿಯಲ್ಲಿ ಕೊಡಿಯೇರಿ (ನಿಶಾನೆ ಆರೋಹಣ) ಜಾತ್ರೆ ಅಥವಾ ದೈವಗಳಿಗೆ ನೇಮೋತ್ಸವ ನಡೆಯುವುದಿಲ್ಲ.
‘ಎರ್ಮಾಳ್ ಜಪ್ಪು-ಖಂಡೇವು ಅಡೆಪು’ ಎನ್ನುವುದು ಇಲ್ಲಿ ಪ್ರಚಲಿತವಿರುವ ತುಳು ಭಾಷೆಯ ನುಡಿಗಟ್ಟು. ಎರ್ಮಾಳ್ ಅಂದರೆ ಈಗ ಉಡುಪಿ ಜಿಲ್ಲೆಯಲ್ಲಿರುವ ಗ್ರಾಮ. ಖಂಡೇವು ಅಂದರೆ ಮಂಗಳೂರು ಹೊರವಲಯದ ಚೇಳಾಯಿರು ಗ್ರಾಮದ ಉಳ್ಳಾಯ ಧರ್ಮರಸು ಕ್ಷೇತ್ರ. ಎರ್ಮಾಳಿನಲ್ಲಿ ಜಾತ್ರೆಗಳಿಗೆ ಚಾಲನೆ ಸಿಗುತ್ತದೆ. ಖಂಡೇವು ಅಡೆಪು (ನೀರನ್ನು ಅಡ್ಡಗಟ್ಟು ಅಥವಾ ಬಂದ್ ಮಾಡು ಎಂದರ್ಥ)ಮೂಲಕ ಕರಾವಳಿಯ ಗ್ರಾಮಗಳಲ್ಲಿ ಕೊಡಿಯೇರಿಸಿ ನಡೆಯುವ ಜಾತ್ರೆ-ನೇಮೋತ್ಸವಗಳಿಗೆ ತೆರೆ ಬೀಳುತ್ತದೆ.
ಚೇಳಾಯಿರು ಗ್ರಾಮದ ಧರ್ಮರಸು ಕ್ಷೇತ್ರದ ಖಂಡೇವು ನೇಮೋತ್ಸವಕ್ಕೆ ತೆರೆ ಬೀಳುವುದು ಖಂಡೇವು ಕೆರೆಯಲ್ಲಿ ಮೀನು ಹಿಡಿದು ಕೆರೆಯ ನೀರಿಗೆ ಅಡ್ಡಕಟ್ಟೆ ಕಟ್ಟಿದ ಮೇಲೆ. ಇದನ್ನೇ ಖಂಡೇವು ಅಡೆಪು ಎನ್ನುವುದು.
ನಂದಿನಿ ನದಿಯ ಶಾಖೆ ಧರ್ಮರಸು ಕ್ಷೇತ್ರದ ಪಕ್ಕದಲ್ಲಿ ಕೆರೆಯರೂಪ ತಾಳಿದೆ. ಈ ಕೆರೆಯಲ್ಲಿ ವರ್ಷಕ್ಕೊಮ್ಮೆ ಮಾತ್ರ ಮೀನು ಹಿಡಿಯಲು ಅವಕಾಶ. ನೇಮೋತ್ಸವ ಸಂದರ್ಭದಲ್ಲಿ ಮೀನು ಹಿಡಿದರೆ ಮತ್ತೆ ಮುಂದಿನ ವರ್ಷ ಈ ಕೆರೆಯಲ್ಲಿ ಮೀನು ಹಿಡಿಯಲು ಅವಕಾಶ. ಇದನ್ನು ಧರ್ಮರಸು ಬೋಂಟೆ (ಧರ್ಮರಸು ಮೀನಿನ ಬೇಟೆ) ಎನ್ನಲಾಗುತ್ತದೆ. ಈ ಅಚರಣೆಯ ಹಿಂದೆ ಕತೆಯಿದೆ. ಈ ಕ್ಷೇತ್ರದಿಂದ ಪೂರ್ವಕ್ಕೆ ಅರಬ್ಬಿ ಸಮುದ್ರವಿದೆ. ಸಸಿಹಿತ್ಲು ಎಂಬ ಗ್ರಾಮದ ಮೀನುಗಾರರು ಮೀನು ಹಿಡಿಯಲು ಸಮುದ್ರಕ್ಕೆ ಹೋಗಿ ವಾಪಸಾಗುತ್ತಿದ್ದಾಗ ಬಲವಾದ ಗಾಳಿಯ ಅಬ್ಬರಕ್ಕೆ ಸಿಲುಕಿ ಮೀನುಗಾರರಿದ್ದ ಪಡವು (ದೊಡ್ಡ ದೋಣಿ) ಸಂಕಷ್ಟಕ್ಕೆ ಸಿಲುಕಿದಾಗ ಧರ್ಮರಸು ದೈವದ ದೃಷ್ಟಿ ಆ ದೋಣಿಯಮೇಲೆ ಬಿದ್ದಾಗ ಮೀನುಗಾರರು ಸಂಕಷ್ಟದಿಂದ ಪಾರಾದರಂತೆ. ಆನಂತರ ಸಸಿಹಿತ್ಲು ಗ್ರಾಮದ ಮೊಗವೀರರು (ಮೀನುಗಾರರು) ಚೇಳಾಯಿರು ಧರ್ಮರಸು ಬೋಂಟೆಗೆ ಬರುವುದು ಸಂಪ್ರದಾಯವಾಗಿ ಬೆಳೆದು ಬಂತು ಎನ್ನುವುದು ಕತೆ. ಆದ್ದರಿಂದ ಸಸಿಹಿತ್ಲು ಗ್ರಾಮಸಹಿತ ಸುತ್ತಮುತ್ತಲಿನ ಗ್ರಾಮಸ್ಥರು ಜಾತಿಮತ ಭೇದವಿಲ್ಲದೆ ಖಂಡೇವು ಬೋಂಟೆಗೆ ಬರುತ್ತಾರೆ.
ಬೆಳಕು ಹರಿವ ಮೊದಲೇ ಖಂಡೇವು ಕೆರೆಗೆ ನೂರಾರು ಮಂದಿ ಮೀನು ಹಿಡಿಯಲು ಇಳಿಯುತ್ತಾರೆ. ವರ್ಷವಿಡೀ ಕೆರೆಯಲ್ಲಿ ಬೆಳೆಯುವ ದಪ್ಪ ದಪ್ಪದ ಮೀನುಗಳು ಒಂದು ದಿನ ಬಲೆಗೆ ಬೀಳುತ್ತವೆ. ಇಲ್ಲಿನ ಮೀನುಗಳನ್ನು ವರ್ಷಕ್ಕೊಮ್ಮೆ ತಿಂದರೆ ಒಳ್ಳೆಯದು ಎನ್ನುವ ನಂಬಿಕೆಯೂ ಇದೆ. ಆದ್ದರಿಂದಲೇ ಖಂಡೇವು ಮೀನುಗಳಿಗೆ ಅಂದು ಭಾರಿ ಬೆಲೆ. ಒಂದು ಮೀನಿಗೆ ಸಾವಿರ ರೂಪಾಯಿಯಾದರೂ ಸರಿ ಖಂಡೇವು ಮೀನು ತಿನ್ನುವವರಿದ್ದಾರೆ.
ಖಂಡೇವು ಬೊಂಟೆ ಮೀನಿಗೆ ಭಾರಿ ಬೆಲೆ ಸಿಗುವುದರಿಂದ ಹಲವು ಮಂದಿಗೆ ಈದಿನ ಭಾರೀ ಸಂಪಾದನೆಯೂ ಆಗುತ್ತೆ. ನಂಬಿಕೆ-ಆಚರಣೆಯ ಜೊತೆಗೆ ಒಂದು ಸಂಸ್ಕೃತಿ ಕೂಡಾ ಇಲ್ಲಿ ಥಳುಕು ಹಾಕಿಕೊಂಡಿದೆ.
ತುಳುನಾಡಿನ ಸಿರಿ ಜಾತ್ರೆಗೊಂದು ಸುತ್ತು
ದೊಡ್ಡ ಗದ್ದೆಯ ಬಯಲು. ನೂರು..ಐನೂರು..ಸಾವಿರ ಮಂದಿ ಹೆಂಗಸರು-ಯುವತಿಯರು ಸಾಲಾಗಿ ನಿಂತಿರುತ್ತಾರೆ. ಇವರೊಂದಿಗೆ ಕೆಲವು ಯುವಕರು ಇರುತ್ತಾರೆ. ಇವರೆಲ್ಲರೂ ಕೈಯಲ್ಲಿ ಅಡಕೆ ಮರದ ಹಿಂಗಾರ (ಹೊಂಬಾಳೆ) ಹಿಡಿದಿರುತ್ತಾರೆ. ಇವರೆಲ್ಲರೂ ಸಾಮೂಹಿಕವಾಗಿ ಮೈಮೇಲೆ ದೈವವನ್ನು ಆವಾಹಿಸಿಕೊಂಡಿರುತ್ತಾರೆ. ಆದ್ದರಿಂದಲೇ ಇವರೆಲ್ಲರೂ ನಡುಗುತ್ತಿರುತ್ತಾರೆ. ಮಹಿಳೆಯರು-ಯುವತಿಯರನ್ನು ‘ಸಿರಿ’ಗಳೆಂದೂ, ಯುವಕರನ್ನು ‘ಕುಮಾರ’ ಎಂದು ಕರೆಯಲಾಗುತ್ತದೆ. ಇದು ತುಳುನಾಡಿನ ಸಿರಿಜಾತ್ರೆಯ ಒಂದು ಸ್ಥೂಲ ಚಿತ್ರಣ.
ತುಳುನಾಡಿನ ವಿಶಿಷ್ಟ ಆಚರಣೆಗಳಲ್ಲಿ ಸಿರಿ ಜಾತ್ರೆಯೂ ಒಂದು. ಸ್ತ್ರೀಶೋಷಣೆಯನ್ನು ತಡೆಯಲು ಮಹಿಳೆ ದೈವವಾದದ್ದು ಜಾನಪದವಾಗಿ ಜನಜನಿತ. ಸಿರಿ ಆಚರಣೆಯನ್ನು ಜಾನಪದ ಸಂಸ್ಕೃತಿಯ ಭಾಗವೆಂದು ಜನಪದ ವಿದ್ವಾಂಸರು ಕರೆದರೆ ವಿಚಾರವಾದಿಗಳು ಇದು ಮೂಢನಂಬಿಕೆ ಎನ್ನುತ್ತಾರೆ. ಇದು ಅಂದಿನಿಂದಲೂ ಚರ್ಚೆಯಲ್ಲಿರುವ ಸಂಗತಿ.
ದಕ್ಷಿಣ ಕನ್ನಡ ಮತ್ತು ಉಡುಪಿ ಜಿಲ್ಲೆಯಲ್ಲಿ ಆಚರಿಸಲಾಗುವ ಸಿರಿಜಾತ್ರೆಯ ಕಾಲ ತುಳುವಿನ ಸುಗ್ಗಿ ತಿಂಗಳು. ಕೇವಲ ಒಂದು ತಿಂಗಳ ಕಾಲ ಮಾತ್ರ ಆಚರಿಸಲಾಗುವ ಈ ಸಿರಿಜಾತ್ರೆಗೆ ತನ್ನದೇ ಆದ ಮಹತ್ವವಿದೆ. ತುಳುವರು ತಮ್ಮ ಕುಲದೇವರಿಗೆ, ಆರಾಧ್ಯ ದೈವಕ್ಕೆ ಹರಕೆ ಸಲ್ಲಿಸುವುದು ಸಿರಿ ಜಾತ್ರೆಯ ವಿಶಿಷ್ಟತೆಯೂ ಹೌದು. ಈ ಜಾತ್ರೆ ನಡೆಯುವ ಸ್ಥಳಗಳನ್ನು ಆಲಡೆ ಎಂದು ಕರೆಯಲಾಗುತ್ತದೆ. ತುಳುನಾಡಿನಲ್ಲಿ ಸುಮಾರು ಎಂಭತಕ್ಕೂ ಹೆಚ್ಚು ಸಿರಿ ಆಲಡೆಗಳಿವೆ ಎನ್ನುವುದು ಒಂದು ಅಂದಾಜು.
ಸಿರಿಜಾತ್ರೆಗಳಲ್ಲಿ ಪ್ರಸಿದ್ದಿಯಲ್ಲಿರುವುದು ಕವತ್ತಾರು. ಇಲ್ಲಿನ ಮಹಾಲಿಂಗೇಶ್ವರ ದೇವಸ್ಥಾನದಲ್ಲಿ ಪ್ರತೀವರ್ಷ ಬುದ್ದಪೂರ್ಣಿಮೆಯಂದು ಸಿರಿಜಾತ್ರೆ.
ಸಾವಿರಕ್ಕು ಹೆಚ್ಚು ಸಿರಿ-ಕುಮಾರರಿರುತ್ತಾರೆ. ಸಿರಿ ಮತ್ತು ಕುಮಾರ ಸಹೋದರಿ-ಸಹೋದರರು. ಮನೆಯಲ್ಲಿ ಕಷ್ಟ ಬಂದಾಗ, ಸಹಿಸಲಾಗದಂಥ ಸಂಕಟ ಬಂದಾಗ, ಸಂತಾನ ಭಾಗ್ಯವಿಲ್ಲದಿದ್ದಾಗ ಹರಕೆ ಹೇಳುವ ಕ್ರಮವಿದೆ. ಸಿರಿ ಜಾತ್ರೆಗೆ ಬಂದು ಸಿರಿಯಾಗಿ, ಕುಮಾರನಾಗಿ ದೇವರ ಸನ್ನಿಧಿಯಲ್ಲಿ ಹರಕೆ ತೀರಿಸುವುದಾಗಿ ಹೇಳಿಕೊಂಡಿರುತ್ತಾರೆ. ಹೀಗೆ ಹರಕೆ ಹೇಳಿಕೊಂಡರೆ ಫಲಸಿಗುತ್ತದೆ ಎನ್ನುವುದು ಬಲವಾದ ನಂಬಿಕೆ. ಹೀಗೆ ಹರಕೆ ಹೇಳಿಕೊಂಡವರು ತಮ್ಮ ಮನೆ ಮಂದಿ ಜೊತೆ ಬಂದು ಸಿರಿಜಾತ್ರೆಯಲ್ಲಿ ಹರಕೆ ಸಲ್ಲಿಸುತ್ತಾರೆ.
ದೇವರಿಗೆ ವಿಶೇಷ ಪೂಜೆ ಆದಮೇಲೆ ದೇವಸ್ಥಾನದ ಹೊರಗೆ ಅಥವಾ ಕಡಿಮೆ ಸಂಖ್ಯೆಯಲ್ಲಿದ್ದರೆ ಪ್ರಾಂಗಣದಲ್ಲಿ ಸಿರಿಗಳ ಹರಕೆ ಸಂದಾಯ. ಕವತ್ತಾರಿನಲ್ಲಿ ಭಾರೀ ಸಂಖ್ಯೆಯಲ್ಲಿರುವುದರಿಂದ ಗದ್ದೆಯಲ್ಲಿ ಸುಮಾರು ಅರ್ಧ ಕಿ.ಮೀ ಉದ್ದಕ್ಕೆ ಸಿರಿಗಳಿರುತ್ತಾರೆ. ಹುರುಳಿ ಮತ್ತು ತೆಂಗಿನಕಾಯಿ
ಇಲ್ಲಿನ ಹರಕೆಯ ವೈಶಿಷ್ಟ್ಯತೆ. ಒಂದು ಅಂದಾಜಿನ ಪ್ರಕಾರ ಕವತ್ತಾರಿನಲ್ಲಿ ಹರಕೆ ರೂಪದಲ್ಲಿ ಸುಮಾರು ಹದಿನೈದು ಕ್ವಿಂಟಾಲ್ ಹುರುಳಿ ಸಂದಾಯವಾಗಿದೆಯಂತೆ. ಹಾಗಾದರೆ ಸಿರಿಗಳೆಷ್ಟು ಮಂದಿ ಇದ್ದರು ಎನ್ನುವುದನ್ನು ಊಹಿಸಿಕೊಳ್ಳಬಹುದು.
ತುಳುನಾಡಿನ ಜಮೀನ್ದಾರಿ ಪದ್ದತಿಯಲ್ಲಿ ಅತಿಯಾದ ಶೋಷಣೆ ಇತ್ತು, ಅದರಲ್ಲೂ ಮಹಿಳೆಯರ ಮೇಲೆ ಅನೇಕ ಕಟ್ಟುಪಾಡುಗಳು ಪುರುಷ ಪ್ರಧಾನ ಸಾಮಾಜಿಕ ವ್ಯವಸ್ಥೆಯಲ್ಲಿತ್ತು. ಇದನ್ನು ಮೆಟ್ಟಿ ನಿಂತವಳು ಮಹಿಳೆ. ಶೋಷಣೆಯನ್ನು ವಿರೋಧಿಸುತ್ತಾ ಆಕೆ ದೈವವಾದಳು ಎನ್ನುವುದು ಜನಪದ ಹೇಳುವ ಕತೆ. ತುಳುನಾಡಿನ ದೈವಗಳ ಹಿಂದೆ ಇಂಥದ್ದೇ ಕತೆ ಇದೆ. ಅದರಲ್ಲೂ ದಲಿತ, ಶೂದ್ರ ಸಂಸ್ಕೃತಿಯಲ್ಲಿ ಇಂಥ ಶೋಷಣೆಯನ್ನು
ವಿರೋಧಿಸಿದವರೇ ವೀರೋಚಿತ ಮರಣಹೊಂದಿ ದೈವಗಳ ಸ್ಥಾನಕ್ಕೇರಿದರು ಎನ್ನುವ ಬಲವಾದ ನಂಬಿಕೆ ಇಂಥ ಆಚರಣೆಗಳೊಂದಿಗೆ ಥಳುಕು ಹಾಕಿಕೊಂಡಿದೆ.
ಸಿರಿ ಧಾರ್ಮಿಕ ಆಚರಣೆಯಾಗಿ ಭದ್ರವಾಗಿರುವಂತೆಯೇ ಸಾಂಸ್ಕೃತಿಕವಾಗಿಯೂ, ಜಾನಪದ ಹಿನ್ನೆಯಲ್ಲೂ ತನ್ನದೇ ಆದ ಸ್ಥಾನಪಡೆದಿದೆ. ಸಾರ್ವತ್ರಿಕವಾಗಿ ನಂಬದಿದ್ದರೂ ತಮ್ಮ ಬದುಕು-ಅಸ್ತಿತ್ವವನ್ನು ನಂಬುವಷ್ಟೇ ಗಟ್ಟಿಯಾಗಿ ಸಿರಿ ಆಚರಣೆಯನ್ನು ನಂಬುವವರಿದ್ದಾರೆ. ಆದ್ದರಿಂದಲೇ ತುಳುನಾಡಿನಲ್ಲಿ ಸಿರಿಜಾತ್ರೆ ಈಗಲೂ ಮಹತ್ವದ್ದೆನಿಸಿದೆ.

